
საქართველოს ფინანსთა მინისტრის
ბრძანება №668

2009 წლის 19 ოქტომბერი
ქ. თბილისი
,,დამატებული ღირებულების გადასახადის გადამხდელად რეგისტრაციის წესის შესახებ“ ინსტრუქციის დამტკიცების თაობაზე“ საქართველოს ფინანსთა მინისტრის 2005 წლის 18 იანვრის №25 ბრძანებაში ცვლილებების შეტანის შესახებ
,,ნორმატიული აქტების შესახებ“ საქართველოს კანონის 36-ე მუხლის საფუძველზე, ვბრძანებ:

მუხლი 1. ,,დამატებული ღირებულების გადასახადის გადამხდელად რეგისტრაციის წესის შესახებ“ ინსტრუქციის დამტკიცების თაობაზე“ საქართველოს ფინანსთა მინისტრის 2005 წლის 18 იანვრის №25 ბრძანებით (სსმ III, 2005წ., №8, მუხლი 91) დამტკიცებულ ინსტრუქციაში შეტანილ იქნეს შემდეგი ცვლილებები:

1. პირველი მუხლის:

ა) მე-4 და მე-5 პუნქტები ჩამოყალიბდეს შემდეგი რედაქციით:

,,4. პირი, რომელიც ვალდებულია გატარდეს დღგ-ის გადამხდელად რეგისტრაციაში ამ მუხლის პირველი პუნქტის საფუძველზე, დღგ-ის გადამხდელად ითვლება იმ დასაბეგრი ოპერაციის განხორციელების მომენტიდან (ამ ოპერაციის ჩათვლით), რომლის მიხედვითაც დასაბეგრი ოპერაციების საერთო თანხა გადააჭარბებს 100000 ლარს.

5. დღგ-ის გადამხდელად რეგისტრაციის ან რეგისტრაციიდან მოხსნის მიზნით 12-თვიან პერიოდად ითვლება ყოველი თვის პირველი რიცხვიდან ბოლო 12-თვიანი პერიოდი.

მაგალითი: შპს ,,სანდრომ“ თავისი ეკონომიკური საქმიანობა დაიწყო 2008 წლის ოქტომბერში, მისი ყოველთვიური დასაბეგრი ბრუნვა შეადგენს:

	2008 წელი

	ოქტომბერი
	11500
	11500

	ნოემბერი
	11700
	23200

	დეკემბერი
	20000
	43200

	2009 წელი

	იანვარი
	15000
	58200

	თებერვალი
	17000
	75200

	მარტი
	1800
	77000

	აპრილი
	1800
	78800

	მაისი
	2000
	80800

	ივნისი
	9000
	89800

	ივლისი
	1010
	90810

	15 აგვისტო პირველი ოპერაცია
	5000
	95810

	მეორე ოპერაცია
	4240
	100050

	მესამე ოპერაცია
	3300
	103350


შპს ,,სანდროს“ დასაბეგრი ოპერაციების საერთო თანხამ 100000 ლარს გადააჭარბა 2009 წლის 15 აგვისტოს განხორციელებული მეორე ოპერაციით (4240 ლარი). საწარმო ვალდებულია ორი სამუშაო დღის განმავლობაში, არა უგვიანეს 18 აგვისტოსი (რადგან 16 აგვისტო ემთხვევა დასვენების დღეს) საგადასახადო ორგანოში წარადგინოს განცხადება (დანართი №1) დღგ-ის გადამხდელად რეგისტრაციის მიზნით. შესაბამისი საგადასახადო ორგანო (უფლებამოსილი პირი) ვალდებულია გადასახადის გადამხდელი განცხადების წარდგენიდან არა უგვიანეს მომდევნო სამუშაო დღისა გაატაროს რეგისტრაციაში დღგ-ის გადამხდელად და გასცეს საქართველოს ფინანსთა მინისტრის მიერ დადგენილი ფორმის სარეგისტრაციო სერტიფიკატი (დანართი №3). აღნიშნულ შემთხვევაში 2009 წლის 15 აგვისტოს განხორციელებულ 4240 ლარიან ოპერაციაზე და ყოველ შემდეგ დასაბეგრ ოპერაციაზე შპს ,,სანდრო“ ჩაითვლება დღგ-ის გადამხდელად.“;

ბ) მე-7 პუნქტი ჩამოყალიბდეს შემდეგი რედაქციით:

,,7. თუ პირი ვალდებული იყო გატარებულიყო რეგისტრაციაში დღგ-ის გადამხდელად, მაგრამ ამის თაობაზე მას განცხადება (დანართი №1) არა აქვს შეტანილი საგადასახადო ორგანოში და შესაბამისად არ არის რეგისტრირებული დღგ-ის გადამხდელად, ამ ფაქტის გამოვლენისას საგადასახადო ორგანო საკუთარი ინიციატივით ახდენს ამ პირის დღგ-ის გადამხდელად რეგისტრაციას და გადასცემს მას დადგენილი ფორმის სარეგისტრაციო სერტიფიკატს (დანართი №3). ამ შემთხვევაში პირი დღგ-ის გადამხდელად ითვლება შესაბამისი დასაბეგრი ოპერაციის განხორციელების მომენტიდან. ხოლო, ინსტრუქციის პირველი მუხლის პირველ პუნქტში არსებული პირობის შემთხვევაში – იმ დასაბეგრი ოპერაციის განხორციელების მომენტიდან (ამ ოპერაციის ჩათვლით), რომლის მიხედვითაც დასაბეგრი ოპერაციების საერთო თანხა გადააჭარბებს 100000 ლარს, როგორც აღნიშნულია მე-5 პუნქტში მოყვანილ მაგალითში.

მაგალითი 1: შპს ,,სანდრომ“ 2009 წლის 11 ივნისს განახორციელა მის მიერ წარმოებული ან/და იმპორტირებული აქციზური საქონლის – არყის მიწოდება. იგი ვალდებული იყო 11 ივნისამდე (წარმოებული/იმპორტირებული აქციზური საქონლის მიწოდებამდე) მიემართა საგადასახადო ორგანოსათვის განცხადებით (დანართი №1) დღგ-ის გადამხდელად რეგისტრაციის თაობაზე. აღნიშნულის მიუხედავად, საწარმომ რეგისტრაციის გარეშე განახორციელა არყის მიწოდება. 2009 წლის 20 აგვისტოს საგადასახადო ორგანომ დაადგინა ზემოაღნიშნული ფაქტი, იმავე დღეს მოახდინა საწარმოს რეგისტრაცია დღგ-ის გადამხდელად და გადასცა მას დადგენილი ფორმის სარეგისტრაციო სერტიფიკატი (დანართი №3). შპს ,,სანდრო“ დღგ-ის გადამხდელად ითვლება აქციზური საქონლის (არყის) მიწოდების მომენტიდან, ანუ მოცემულ შემთხვევაში 2009 წლის 11 ივნისს აქციზური საქონლის (არყის) მიწოდების მომენტიდან.

მაგალითი 2: შპს ,,დავითმა“, რომელმაც დადებული ხელშეკრულების თანახმად შპს ,,გიორგის“ ერთჯერადი ოპერაციის ფარგლებში 2009 წლის 4 ივნისს მიაწოდა 100001 ლარის ღირებულების საქონელი/მომსახურება, ამ ოპერაციის განხორციელებამდე არ მიმართა საგადასახადო ორგანოს განცხადებით (დანართი №1) დღგ-ის გადამხდელად რეგისტრაციის თაობაზე. 2009 წლის 5 აგვისტოს საგადასახადო ორგანომ დაადგინა ზემოაღნიშნული ფაქტი, იმავე დღეს მოახდინა საწარმოს რეგისტრაცია დღგ-ის გადამხდელად და გადასცა მას დადგენილი ფორმის სარეგისტრაციო სერტიფიკატი (დანართი №3). შპს ,,დავითი“ დღგ-ის გადამხდელად ითვლება 100001 ლარის ღირებულების ერთჯერადი ოპერაციის განხორციელების მომენტიდან, ანუ მოცემულ შემთხვევაში 2009 წლის 4 ივნისს ერთჯერადი ოპერაციის განხორციელების მომენტიდან.“; 

გ) მე-9 პუნქტი ჩამოყალიბდეს შემდეგი რედაქციით:

,,9. საწარმოს კაპიტალში ან ამხანაგობაში დღგ-ის გადამხდელის მიერ შენატანის საქონლის ან/და მომსახურების ფორმით განხორციელებისას აღნიშნული საწარმო ვალდებულია რეგისტრაციაში გატარდეს დღგ-ის გადამხდელად დღგ-ით დასაბეგრი ოპერაციების განხორციელებამდე, მაგრამ შენატანის განხორციელებიდან არა უგვიანეს 10 კალენდარული დღისა.“.

მე-2 მუხლის მე-2 პუნქტის მაგალითი 2 ჩამოყალიბდეს შემდეგი რედაქციით:

,,მაგალითი 2: შპს ,,დავითმა“ გადაწყვიტა ნებაყოფლობით დადგეს დღგ-ის გადამხდელად რეგისტრაციაზე. მან ამის შესახებ დადგენილი ფორმის განცხადებით (დანართი №1) მიმართა შესაბამის საგადასახადო ორგანოს (უფლებამოსილ პირს) 2009 წლის 24 აგვისტოს და დღგ-ის გადამხდელად რეგისტრაცია ითხოვა 2009 წლის 7 სექტემბრიდან. აღნიშნული განცხადების საფუძველზე გადასახადის გადამხდელზე გაიცემა დადგენილი ფორმის სერტიფიკატი (დანართი №3), შესაბამისი მონაცემები ნებაყოფლობითი რეგისტრაციის შესახებ შეიტანება დღგ-ის გადამხდელთა რეესტრში (დანართი №4) და 2009 წლის 7 სექტემბრიდან გადასახადის გადამხდელი ჩაითვლება დღგ-ის გადამხდელად. ამასთან, თუ შემდგომში, მაგალითად, 29 აგვისტოს, აღნიშნულ პირს დაუდგა დღგ-ის გადამხდელად რეგისტრაციის ვალდებულება საქართველოს საგადასახადო კოდექსის 221-ე მუხლის პირველი ნაწილის ,,ა“ ქვეპუნქტის შესაბამისად, აღნიშნულ შემთხვევაში იგი ვალდებულია გაიაროს დღგ-ის გადამხდელის რეგისტრაცია დადგენილი წესის თანახმად. მასზე გაიცემა დღგ-ის გადამხდელად რეგისტრაციის დამადასტურებელი ახალი სერტიფიკატი (დანართი №3) და შესაბამისი მონაცემები სავალდებულო წესით რეგისტრაციის შესახებ შეიტანება დღგ-ის გადამხდელთა რეესტრში (დანართი №4). ამასთან, პარალელურ რეჟიმში, ნებაყოფლობითი რეგისტრაცია შეიცვლება სავალდებულო რეგისტრაციით, ხოლო ნებაყოფლობითი რეგისტრაციისას გაცემული სერტიფიკატი (დანართი №3) – ახალი სერტიფიკატით (დანართი №3). 2009 წლის 29 აგვისტოდან, იმ ოპერაციიდან დაწყებული, როდესაც შპს ,,დავითის“ მიერ განხორციელებული ოპერაციების მიხედვით დასაბეგრი ოპერაციების საერთო თანხამ უწყვეტი 12 კალენდარული თვის განმავლობაში გადააჭარბა 100000 ლარს, შპს ,,დავითი“ ჩაითვლება დღგ-ის გადამხდელად (რაც ფიქსირდება დამატებული ღირებულების გადასახადის გადამხდელის სარეგისტრაციო სერტიფიკატის (დანართი №3) მე-6 პუნქტში).“.

3. მე-4 მუხლის პირველი პუნქტი ჩამოყალიბდეს შემდეგი რედაქციით:

,,1. საქართველოს საგადასახადო კოდექსის 224-ე მუხლის შესაბამისად, დღგ-ის გადამხდელის (მათ შორის საქართველოს არარეზიდენტის მუდმივი დაწესებულების) დღგ-ის გადამხდელად რეგისტრაცია უქმდება მისი ლიკვიდაციის, გარდაცვალების (დღგ-ის გადამხდელად რეგისტრირებული ფიზიკური პირის) ან ამ ინსტრუქციის პირველი მუხლის 61 პუნქტით გათვალისწინებული მიწოდების განუხორციელებლობის შემთხვევაში.“.

მუხლი 2. ეს ბრძანება ამოქმედდეს გამოქვეყნებისთანავე.

კ. ბაინდურაშვილი

